Kvennafrí á Akureyri
eftir Bergljótu Þrastardóttur hjá Jafnréttisstofu
Hér norðan heiða funduðum við reglulega í hálft ár.  Í undirbúningshópnum voru Zontur, Soroptimistar, Aflskonur, Jafnréttiskonur, AkureyrarAkademían, pólitískar og ópólitískar o.fl.  Það var alltaf fjör og gaman. Í byrjun voru tvær grúppur sem vissu ekki af hvor annarri en svo náðum við að finna hvor aðra. Við ákváðum strax í byrjun að farið yrði í framhaldsskólana með kynningu á Kvennafrídeginum og gekk það eftir við ekki svo mikinn fögnuð nemenda en þó voru nokkrir sem blöktu við eyrum. Við vorum að sjálfsögðu í sambandi við Skotturnar f sunnan og hittum þær nokkrum sinnum til að fara yfir praktísk mál. Við sáum fyrir okkur að fylla Hof, menningarhúsið nýja og það gerðist. Við fórum í kröfugöngu enda ærin ástæða til. 
Fyrsta kynning á kvennafrídeginum fór fram á Akureyrarvöku en þar dreifðu konur auglýsingu um kvennafrídaginn í miðbænum og í Akureyrarakademíunni.  

Þegar sala á kynjagleraugunum fór af stað hófum við átakið með því að „Næla í yfirvaldið“ á Akureyri þ.e. bæjarstjórann, lögreglustjórann, formenn stjórnmálaflokkanna o.fl. við húsnæði Aflsins og var dagskráin tekin upp af RÚV og myndir birtust í bæjarblaðinu Vikudegi.  Sala gleraugnanna gekk mjög vel, veggspjöld voru hengd upp víða um bæinn og auglýsingaefni að sunnan kom sér vel.  
Sýningar í tilefni  kvennafrídagsins

Sýning  Ingu Vestmann áhugaljósmyndara „Rauðhærðar“ , myndir af rauðhærðum konum á öllum aldri var opnuð í Hofi laugardaginn 23. október.

Sýningin …nú fylkja konur liði… var sýnd í anddyri Héraðsskjalasafnsins  og Amtsbókasafnsins á Akureyri frá 18. -  29.  október. 
Auglýsingar um dagskrá dagsins og ofangreindar sýningar heyrðust í útvarpinu, birtust í Vikudegi og dagskránni sem birtist vikulega á Akureyri og vefsíðum auk þess sem undirbúningshópurinn sendi upplýsingar um sölu gleraugnanna og daginn sjálfan á alla sína póstlista.  

Kvennafrídagurinn
Dagurinn hófst á því að Ólöf Þórsdóttir frá Bakka í Öxnadal ók um bæinn á traktor sínum með gjallarhorn og Aflskonur hvöttu konur til að leggja niður störf sín. kl 14.25 og mæta á stefnumót við Þórunni Hyrnu við styttuna af  henni í Brekkugötu en þaðan var gengið fylktu liði að Hofi þar sem skipulögð dagskrá tók við.   Þórunn Hyrna landnámskona (Valgerður H. Bjarnadóttir) ávarpaði konur í Hofi en hún var gestgjafi dagsins, stúlkur í sönghópnum Ungar raddir sungu nokkur lög og samtal milli þriggja kynslóða fór fram en það var hin tvítuga mær Gréta Kristín Ómarsdóttir, Sólveig Lára Guðmundsdóttir sóknarprestur á Möðruvöllum og Sigríður Hafstað úr Svarfaðardal sem deildu upplifunum sínum af Kvennabaráttunni fyrr og nú , Helena Eyjólfsdóttir söngkona söng og síðan fór fram fjöldasöngur leiddur af Ragnheiði Júlíusdóttur og Snorra Guðvarðssyni.  Veitinga- og kaffihús buðu upp á veitingar sérstaklega f. konur í tilefni dagsins eftir dagskrána í Hofi og fjölmenntu konur inn á þessa staði.
